9

[bookmark: _GoBack]Ўзбекистон Республикаси номидан
Ҳ У К М

	2019 йил октябрь ойининг 4 куни жиноят ишлари бўйича Шаҳрисабз шаҳар судининг биносида очиқ суд мажлиси бўлиб, шу суднинг раиси Л.Расулованинг раислигида, Ш.Ражабовнинг котиблигида, тарафлардан давлат айбловчиси Муборак туман прокурорининг катта ёрдамчиси И.Сиддиқов ва Шаҳрисабз шаҳар прокурори катта ёрдамчиси Ж.Ваҳобов, судланувчилар Э.А.ва унинг ҳимоячиси-адвокат Э.Улуғхонова, С.Т. ва унинг ҳимоячиси-адвокат Х.Узоқов, фуқаровий даъвогар Қ.М.ларнинг иштирокида, Э.А., С.Т.га нисбатан №1-1812-1901/5-сонли жиноят ишини кўриб чиқди. Иш ҳужжатларига кўра: 
Э.А., 1957 йил 10 август куни Касби туманида туғилган, миллати ўзбек, Ўзбекистон фуқароси, маълумоти ўрта, оилали, 9 нафар фарзанди бор, нафақада, муқаддам судланмаган, Касби тумани, “Истиқлол” МФЙ, Майманоқ қишлоғи, да яшайди, муносиб хулқ-атворда бўлиш эҳтиёт чораси қўлланилган, айблов хулосаси нусхасини 2019 йил 26 июль куни олган. 
	Ўзбекистон Республикаси ЖК 202-моддаси 3-қисмининг “г” банди билан;

С.Т., 1985 йил 9 январь куни Касби туманида туғилган, миллати ўзбек, Ўзбекистон фуқароси, маълумоти ўрта, оилали, 4 фарзанди бор, вақтинча ишсиз, муқаддам судланмаган, Касби тумани, Майманоқ қишлоғи, “Сохибкор” МФЙ яшайди, муносиб хулқ-атворда бўлиш ҳақида тилхат эҳтиёт чораси қўлланилган, айблов хулосаси нусхасини 2019 йил 26 июль куни олган. 
	Ўзбекистон Республикаси ЖК 202-моддаси 3-қисмининг “г” банди билан айбланган
Суд, судланувчилар, фуқаровий даъвогар ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И:

	Э.А.таниши С.Т. ва бошқалар билан олдиндан ўзаро жиноий тил бириктириб, бир гуруҳ бўлиб, 2019 йил 23 январь куни соат 14:00 ларда Ўзбекистон Республикаси Конституциясининг 50, 55-моддалари, “Экологик назорат тўғрисида”ги қонуннинг 4, 7, 9, 17-моддалари, “Табиатни муҳофаза қилиш тўғрисида”ги қонуннинг 2, 3, 4, 5, 6, 12, 16-моддалари, “Ҳайвонот дунёсини муҳофаза қилиш ва ундан фойдаланиш тўғрисида”ги қонуннинг 1, 4, 6, 14, 17, 19, 22, 26, 27, 29, 30, 31, 34, 35-моддалари, Вазирлар Маҳкамасининг 2014 йил 20 октябрдаги “Биологик ресурслардан фойдаланишни тартибга солиш ва табиатдан фойдаланиш соҳасида рухсат бериш тартиб-таомилларидан ўтиш тартиби тўғрисида”ги 290-сонли қарорининг 2-иловаси билан тасдиқланган “Ҳайвонот дунёси объектларидан фойдаланиш ва ҳайвонот дунёси объектларидан фойдаланиш соҳасида рухсат бериш тартиб-таомилларидан ўтиш тартиби тўғрисида”ги Низомнинг 1-боби 1, 2, 3, 4, 5, 6, 8, 9, 10, 11-бандлари, Адлия вазирлигидан 2006 йил 02 май куни 1569-сон билан рўйхатдан ўтказилган “Ўзбекистон Республикаси ҳудудида ов қилиш ва балиқ овлаш қоидалари”нинг 1-қисми “б,т,ф,х” бандлари, 1-боби 2-қисми, 4-боби 32-қисми “а,и” бандлари, 1-параграфи 34-қисми “г,э” бандлари, 4 параграфи 44-қисми “а,б,в,г,э” бандлари талабларини қўпол равишда бузиб, қўлбола усулда ясалган электр токини кучайтирувчи токли тармоқ (электроудочка)ни “Аком” русумли аккумуляторга улаб, электр энергияси ёрдамида Муборак тумани, “Сариқ” қишлоғидаги Б.Саидов ММТП ҳудудидан оқиб ўтувчи, “5-ГД” зовур (коллектор) 59 дона 11.961.070 сўмлик зоғора (сазан) балиқ, 12 дона 729.828 сўмлик товон (карасьь) балиқ ва Ўзбекистон Республикасининг қизил китобига киритилган 3 дона 4.257.330 сўмлик “Туркистон мўйловдори” (Шимбалиқ) “Barbus capito conocephalus” турига мансуб балиқларни карахт ҳолга келтириб тутиб, ҳайвонот дунёсига жами 16.948.228 сўмлик зарар етказишганлиги Қашқадарё вилоят Экология ва атроф-муҳитни муҳофаза қилиш бошқармаси ходимлари томонидан воқеа жойида аниқланиб, 1 дона электр токини кучайтирувчи токли тармоқ (электроудочка), 1 дона “Аком” русумли аккумулятор, 1 дона резина этик, сувга ток уриш учун мўлжалланган ва қўлбола усулда ясалган таёқ билан симлари, 59 дона зоғора (сазан), 12 дона товон (карась) ва 3 дона “Туркистон мўйловдори” (Шимбалиқ) балиқлари ашёвий далил тариқасида ҳужжатлаштириб олинган.
Судланувчи Э.А.суддаги кўрсатувида, 2019 йил 22 январь куни таниши Ў.Иргашевга қўнғироқ қилиб, эртага тараша териб келишларини айтганида рози бўлгани, эртаси куни соат 11 ларда ўзига тегишли бўлган “Москвич-412” русумли 70W 519 LА давлат рақамли автомашинасида уйи яқинидаги “Зебо” автобекатига борганида у ерда, танишлари С.Т., Ў.Иргашев ва Ф.Қодировлар уни кутиб туришганини кўргани, Ў.Иргашевни қўлида битта қоп ва Ф.Қодировни елкасига тақилган сумкаси бўлгани, улар ушбу қопи билан сумкасини автомашинасини юкхонасига қўйишиб, автомашинага ўтиришгани, автомашинасини тўғри Муборак тумани ҳудудига бошқариб келиб, ушбу ҳудуддаги зовур ёнига тўхтатгани, ҳаммамиз тушганидан кейин автомашинасини аккумуляторини, Ў.Иргашев билан Ф.Қодиров эса автомашинани юкхонасига қўйган сумкаси ва қопини олишгани, сўнг биргаликда зовур ёқалаб “Муборакнефтгаз” МЧЖга тегишли бўлган фермер хўжалигининг дала шийпони томон бораётганларида зовур суви қуриб, озроқ жойи кўлмак бўлиб қолганлигини кўриб, бироз юришганидан сўнг зовур ичидаги кўлмакда оқ рангли полиэтилен қоп турганлигини кўриб қолишгани, Ў.Иргашев қўлидаги қопидан резина этикларини олиб кийиб, қопни олдига бориб балиқ борлигини айтгани, қопни атрофида ҳам бир нечта сазан, карасьь номли балиқлар ўлиб ётганлигини кўриб, Ф.Қодиров ҳам сумкасидан резина этикларини кийиб зовурга тушиб, У.Иргашев билан бирга ушбу балиқларни териб олиб, қопга солиб зовур ичидан олиб чиқишгани, тўрталаси автомашинаси томон қайтиб келаётганларида танишим Ф.Туевни учратиб қолишгани, у билан сўрашиб, зовур ичидан балиқ топиб олишганини айтиб, биргаликда автомашинаси томонга келаётганларида ВАЗ-2106 русумли автомашинада турган 4 нафар фуқаролар ўзларини экология ходими деб таништираётган вақтида Ў.Иргашев зовурни кесиб ўтиб қочиб кетгани, шундан сўнг экология ходимлари қопдаги балиқни ерга тўктириб, саноқдан ўтказишиб, расмийлаштириб, “сизларга фақат огоҳлантириш бўлади”- деб, алдаб, зовурдан балиқ тутиб келаётганлари ҳақида тушунтириш хати ёздириб олишгани, экология ходимлари жисмоний ёки бошқа куч ишлатмаган бўлсалар-да, бироқ алдаб ўзларини гапини ёздириб олишгани, электр токи билан ҳеч қандай балиқ овламаганликлари, балиқни топиб олишгани учун ўтин теришмагани, ўтин териш вақтида кеч бўлиб қолса, чироқ ёқиш учун ток кўпайтиргични олиб боришгани, махсус кийиладиган этикларни эса зовур ичидаги ўтинларни териш учун олишгани, терговчига экология ходимлари балиқ овлаганликлари ҳақида алдаб тушунтириш хати ёздириб олганини айтган бўлса-да, бироқ терговчи эътибор бермагани, мазкур жиноятни содир қилмаганлигини билдириб, суддан оқлов ҳукми чиқаришни сўради.
Судланувчи С.Т. суддаги кўрсатувида, 2019 йил 23 январь куни соат 9:00 ларда таниши Э.А.қўнғироқ қилиб, агар бекор бўлса ўтин териб келишга ёрдам беришни илтимос қилгани, таклифига рози бўлганида “Зебо” автобекатига чиқиб туришини, ўша ерга бораётганини айтгани, ушбу бекатдан ҳамқишлоқлари Ў.Иргашев ва Ф.Қодировлар билан А.Эргашевнинг “Москвич-412” русумли автомашинасида Муборак тумани томонга боришгани, Абдинаби ака йўлда уларга “ўтин теришга ёрдам берасизлар, автомашина билан хизмат бўлса мен қилиб бераман” дегани, сўнг Муборак тумани, Гулшан қишлоғи ҳудудидаги 36-совхоз билан 5-совхоз ҳудудини ажратиб турувчи чегарадаги зовур ёнида тўхтаб, зовур ёқалаб “Муборакнефтгаз” МЧЖга тегишли бўлган фермер хўжалигининг дала шийпони томон йўл-йўлакай ўтин кўриб бораётганларида Ў.Иргашев зовур ичида қопда нимадир борлигини айтгани ва резина этигини кийиб, зовур ичига тушиб, оқ рангли полиэтилен қопни олиб чиққани, сўнг балиқларни олиб, А.Эргашевнинг автомашинаси томон бораётганларида 4-5 нафар фуқаролик кийимида бўлган фуқаролар тўхтатиб, ўзларини экология ходимлари деб таништириб, ҳолат бўйича, яъни балиқ овлаб келаётганлари ҳақида алдаб тушунтириш хати ёздириб олишгани, мазкур жиноятни содир қилмаганлигини билдириб, суддан оқлов ҳукми чиқаришни сўради.
Фуқаровий даъвогар Қ.М. суддаги кўрсатувида, 2019 йил 23 январь куни Муборак тумани ҳудудида Қашқадарё вилоят Экология ва атроф-муҳитни муҳофаза қилиш бошқармасидаги назорат бўйича инспекцияси етакчи мутахассиси Ш.Саломов, бошқарманинг назорат бўйича Муборак тумани инспекцияси бош мутахассиси О.Шодмонов, Косон тумани инспекцияси бош мутахассиси Ш.Омонов, Нишон тумани инспекцияси 1-тоифали мутахассиси К.Абдуллаевлар томонидан ўтказилган рейд давомида, А.Эргашев, С.Т., Ф.Қодиров, Ў.Иргашев ва Ф.Туевлар балиқ ушлаш ва ноёб ҳайвонларни тутишнинг белгиланган тартибини бузишиб, тақиқланган қўлбола усулда ясалган электр токини кучайтирувчи токли тармоқ ва “Аком” русумли аккумулятордан ов қуроли сифатида фойдаланишиб, Ўзбекистон Республикаси Конституциясининг 50, 55-моддалари, “Экологик назорат тўғрисида”ги қонуннинг 4, 7, 9, 17-моддалари, “Табиатни муҳофаза қилиш тўғрисида”ги қонуннинг 2, 3, 4, 5, 6, 12, 16-моддалари, “Ҳайвонот дунёсини муҳофаза қилиш ва ундан фойдаланиш тўғрисида”ги қонуннинг 1, 4, '6, 14, 17, 19, 22, 26, 27, 29, 30, 31, 34, 35-моддалари, Вазирлар Маҳкамасининг 2014 йил 20 октябрдаги 290-сонли “Биологик ресурслардан фойдаланишни тартибга солиш ва табиатдан фойдаланиш соҳасида рухсат бериш тартиб-таомилларидан ўтиш тартиби тўғрисида”ги қарорининг 2-иловаси билан тасдиқланган “Ҳайвонот дунёси объектларидан фойдаланиш ва ҳайвонот дунёси объектларидан фойдаланиш соҳасида рухсат бериш тартиб-таомилларидан ўтиш тартиби тўғрисида”ги Низомнинг 1-боби 1, 2, 3, 4, 5, 6, 8, 9, 10, 11- бандлари, Адлия вазирлигидан 2006 йил 02 май куни 1569-сон билан рўйхатдан ўтказилган “Ўзбекистон Республикаси ҳудудида ов қилиш ва балиқ овлаш қоидалари”нинг 1-қисми “б,т,ф,х” бандлари, 1-боби 2-қисми, 4-боби 32-қисми “а,и” бандлари, 1-параграфи 34-қисми “г,э” бандлари, 4 параграфи 44-қисми “а,б,в,г,э” бандлари талабларига риоя этмасдан қўпол равишда бузиб, 2019 йил 23 январь куни соат 14:00 лар чамасида Муборак тумани, Б.Саидов ММТП ҳудудидан оқиб ўтувчи 5-ГД зовур коллекторда 59 дона 11.961.070 сўмлик зоғора (сазан) балиқ, 12 дона 729.828 сўмлик товон (карась) балиқ ва Ўзбекистон Республикасининг қизил китобига киритилган 3 дона 4.257.330 сўмлик “Туркистон мўйловдори” (Шимбалиқ) балиқларни ялпи қириб юборадиган ёки нобуд қиладиган усулларни қўллаган ҳолда ов қилиб, табиатга, ҳайвонот дунёсига жами бўлиб 16.948.228 сўм зарар етказишганлиги аниқлангани. Шу боис судланувчилардан 16.948.228 сўм етказилган зарарни қопланишида амалий ёрдам беришни сўради.
Гувоҳ Ф.Т. суддаги кўрсатувида, 2019 йил 23 январь куни соат 8:00 ларда бошқарувидаги "Спарк" русумли 70 Y 727 NA давлат рақамли автомашинасида ўғлим Туев Ашур билан Муборак туман Б.Саидов ҳудудидаги 5-ГД зовури олдидаги туман ҳокимлигининг захира ер майдонидаги ўтлоқ ерларни кўриш учун борганида зовур олдида "Москвич-412" русумли автомашина турганини кўргани, ўзи ҳам автомашинасини шу ўртага қўйиб, ўғли билан икки икки томонга қараб кетишгани, тахминан 200 метрлар юрганида 4-5 нафар экология ходимлари Касби туманида яшовчи унга олдиндан таниш бўлган Э.А.ва унинг шерикларини ноқонуний балиқ овлаганликда ҳужжатлаштиришаётганини кўргани, воқеа жойига етиб бориб, таниш бўлган экология ходими К.Абдуллаев таниши Э.А.билан гаплашиб турганида экология ходимларидан бири олдига келиб, “тузилган далолатномага сизнинг исм фамилиянгизни киритдим”– деб, имзо қўйишини айтгани, унга норозилик билдириб, имзо қўймаслигини айтганида К.Абдуллаев “далолатномага гувоҳ сифатида имзо қўяверинг ҳеч нарса бўлмайди” дегани, унинг гапларига ишониб тузилган далолатномага имзо қўйиб бергани, бироқ далолатномани ўқиб кўрмагани, ўша вақтда ҳолат юзасидан экология ходимларига тушунтириш хати ҳам ёзиб бергани, судланувчилар резина этикни сувдан ўтиш учун, ток кўпайтиргични эса кечга қолиб кетишганида фойдаланиш учун олиб боришган бўлиши мумкинлиги ҳақида кўрсатув берди.
Гувоҳ Ш.О. суддаги кўрсатувида, Қашқадарё вилоят экология ва атроф-муҳитни муҳофаза қилиш бошқармасида 2008 йилдан буён, 2018 йилнинг 19 декабрь кунидан эса бошқарманинг назорат бўйича Косон туман инспекцияси бош мутахассиси вазифасида ишлаб келаётгани, 2019 йил 23 январь куни Муборак тумани Б.Саидов ҳудудида браконерлик содир этилаётганлиги бўйича олинган тезкор хабарга асосан ҳамкасблари Ш.Саломов,О.Шодмонов ва К.Абдуллаевлар билан биргаликда Муборак тумани ҳудудида браконерликка қарши курашиш рейди ўтказишгани, текшириш вақтида Муборак тумани, Б.Саидов ММТП ҳудудидаги 5 ГД оқиб ўтувчи зовур ёқасида “Москвич-412” русумли 70 W 519 LА давлат рақамли ва «Спарк» русумли 70 Y 727 NА давлат рақамли автомашиналар турганлигини, 100 метрлар узоқликда қўй боқиб юрган икки нафар чўпонларни кўришгани, чўпонлар ўзларини Р.Эргашев ва Т.Каримов деб таништиришгани, улардан "Москвич-412" ва "Спарк" русумли автомашиналар кимга тегишли эканлигини сўрашганида билмасликларини айтишгани, шу вақт улар томонга 3 нафар шахс зовур тепасидан, 2 нафари эса зовур ичидан келаётганлигини кўриб, олдиларига келгунича кутиб туришгани,бир нафари, яъни зовур ичидаги резинали махсус балиқчилар кийими кийиб олган ва елкасига латтали сумка осиб олган шахс сумкасини ташлаб зовурдан кечиб ўтиб қочиб кетгани, қолган тўрталасига ўзларини таништириб, улардан ҳам ўзларини таништиришни сўрашганида қўлида электр қармоғи бўлган фуқаро ўзини А.Эргашев, эгнидаги чопонини орқа томонига аккумулятор кўтариб келган фуқаро ўзини С.Т., уларни олдида келган фуқаро ўзини Ф.Туев ва зовур ичидан резинали махсус балиқчилар кийими кийиб олган ҳамда оқ рангли полиэтелин халтага балиқ солиб елкасида кўтариб келган фуқаро ўзини Ф.Қодиров деб таништиришгани, шундан сўнг чўпонларни холислигида оқ рангли полиэтелин қопни ичидаги балиқларни тўктириб, саноқдан ўтказишганида жами 74 дона балиқ борлиги, шундан 59 донаси зоғора, 12 дона товон ва 3 дона туркистон мўйловдори номли балиқлар эканлигини аниқлаб, холислар иштирокида далолатнома расмийлаштириб, 74 дона балиқларни ва 1 дона “АКОМ” номли аккумуляторни, 1 дона махсус балиқчилар этигини, 1 жуфт электр қармоқ, 1 дона электр токини кучайтириб берувчи мосламани расмийлаштириб олиб, ҳолат юзасидан А.Эргашев, С.Т., Ф.Қодиров ва Ф.Туевлардан тушунтириш хатларини ёздириб олишгани, 3 дона туркистон мўйловдори балиғини турига аниқлик киритиш мақсадида Ўзбекистон Республикаси Фанлар Академияси Зоология Институтига тақдим қилишганида, ушбу 3 дона балиқ Ўзбекистон Республикаси қизил китобига киритилган Карпсимонлар оиласи Мўйловдорлар уруғига мансуб Туркистон мўйловдори балиқлари эканлиги аниқлангани, ўша вақтда судланувчилар тушунтириш хатларини ўз ихтиёрлари билан ёзишгани, уларга тазйиқ ўтказилмагани, агар ўтказилган бўлса, бу ҳолат юзасидан мурожаат қилишлари лозимлиги, судланувчиларни балиқ овлаётганини бевосита гувоҳи бўлмаган бўлса-да, лекин уларда балиқ овлаш учун керак бўладиган барча асбоблар бўлгани, ўша вақтда Ф.Туев ҳам балиқ овлашга келганини айтганини билдириб, кўрсатув берди.
Гувоҳ О.Ш. ҳам судда гувоҳ Ш.О.нинг кўрсатувига ўхшаш кўрсатув берди.
Гувоҳ Т.К. суддаги кўрсатувида, 2017 йилдан буён Муборак тумани, Б.Саидов ҳудудидаги Аллақулов Нарзига тегишли бўлган фермер хўжалигида майда шохларини ёлланма чўпон сифатида боқиб келиши. 2019 йил 23 январь куни соат 14:30 ларда ушбу ҳудудда шериги Р.Эргашев билан биргаликда қўйларни боқиб юришганида тўрт нафар фуқаро келиб, ўзларини экология ходимлари деб таништириб, "Спарк" ва "Москвич" русумли автомашиналар кимга тегишли эканлигини сўрашганида билмасликларини айтишгани, улар биз билан гаплашиб туришганида 5 нафар фуқаронинг 3 нафари зовурнинг устидан, 2 нафари зовур ичидан "Спарк" ва "Москвич" русумли автомашина турган томонга кела бошлашгани, шу вақт уларнинг бир нафари зовур ичидан кесиб ўтиб қочиб кетгани, зовур ичидаги бир нафар оёғидаги балиқчилар этигини кийган ва елкасига оқ халта кўтариб олган шахс эса қолгани, экология ходимлари балиқларни тўктириб, санашаётган вақтида шеригим билан қўйларга қарашлари кераклигини, чайласида бўлишларини айтиб кетишгани, судланувчиларни балиқ тутаётганини кўрмагани, балиқларни санашда иштирок этмаган бўлса-да, лекин қопдан тўкаётганини кўргани, воқеа жойидан ўтин териш имкони йўқлиги, баённомани ўқимасдан имзо қўйгани, тушунтириш хатлари ва баённомани чайлада имзолаб бергани, экология ходимлари “давлатга қаршимисан” дегани учун имзо қўйиб бергани ҳақида кўрсатув берди.
Гувоҳ Р.Э. суддаги кўрсатувида, 2014 йилдан буён Муборак тумани, Б.Саидов ҳудудидаги Аллақулов Нарзига тегишли бўлган фермер хўжалигида майда шохларини ёлланма чўпон сифатида боқиб келишини. 2019 йил 23 январь куни соат 14:30 ларда ушбу ҳудудда шериги Т.Каримов билан бирга қўйларни боқиб юрганларида тўрт нафар фуқаро келиб, ўзларини экология ходимлари деб таништириб, "Спарк" ва "Москвич" русумли автомашиналар кимга тегишли эканлигини сўрашгани, уларга билмасликларини айтишгани, шунда ўзи чопонини ерга ёзиб, уларга чой-нон қўйгани, биргаликда чой ичишгани, улар билан гаплашиб туришганида 5 нафар фуқаронинг 3 нафари зовурнинг устидан, 2 нафари зовур ичидан "Спарк" ва "Москвич" русумли автомашина турган томонга юриб кела бошлашгани, шу вақт уларнинг бир нафари зовур ичидан кесиб ўтиб қочиб кетгани, экология ходимлари балиқларни тўктириб, санашаётган вақтида шериги билан қўйларга қарашлари кераклигини, чайлада бўлишларини айтиб кетишгани, судланувчиларни балиқ тутаётганини кўрмагани, балиқларни санашда ҳам иштирок этмагани, 10 метрлар узоқликда бўлгани, судланувчилар кўринишидан балиқ тутадиган фуқароларга ўхшашлари, чунки уларнинг қўлида балиқ тутадиган қармоқ, сим ва бошқа асбоблар бўлгани ҳақида кўрсатув берди.
Гарчанд, судланувчилар Э.А.ва С.Т.лар айбига иқрорлик билдирмаган бўлсалар-да, уларнинг айби, гувоҳларнинг тушунтириш хатлари ва сўроқ баённомалари, ҳодиса содир бўлган жойни кўздан кечириш баённомалари ва илова фотосуратлари, тақдим қилинган нарсани олиш ҳақидаги баённома, ашёвий далил деб эътироф этиш қарори тўпланган бошқа ҳужжатлар билан тўлиқ ўз исботини топди.
Суд, дастлабки тергов органи томонидан Э.А.ва С.Т.ларнинг қўлбола усулда ясалган электр токини кучайтирувчи токли тармоқни, ялпи қириб юборадиган ёки нобуд қиладиган усулни қўллаган ҳолда балиқларни ушлаш қоидаларини бузишда ифодаланган жиноий ҳаракатлари Ўзбекистон Республикаси Жиноят Кодекси янги таҳрирдаги 202-моддаси 3-қисмининг “г” банди билан тўғри квалификация қилинган деб ҳисоблайди.
Судланувчилар Э.А.ва С.Т.ларнинг ўтин териш учун боришгани ҳақидаги важларини жавобгарликдан қутулиб қолиш учун ўйлаб топилган деб ҳисоблаб, ишдаги мавжуд ҳужжатлар билан рад қилишни лозим топди.
Суд, судланувчи А.Эргашевга жазо тури ва миқдорини тайинлашда, унинг муқаддам судланмаганлигини жазони енгиллаштирувчи ҳолатлар деб топиб, нафақа ёшидалигини, етказилган зарарнинг қопланмаганлигини инобатга олиб, озодликни чеклаш жазоси тайинлашни, эҳтиёт чорасини бекор қилишни;
Суд, судланувчи С.Т.га жазо тури ва миқдорини тайинлашда, унинг муқаддам судланмаганлигини жазони енгиллаштирувчи ҳолатлар деб топиб, етказилган зарарнинг қопланмаганлигини инобатга олиб, озодликни чеклаш жазоси тайинлашни, эҳтиёт чорасини бекор қилишни;
Ашёвий далил 1 дона электр токини кучайтирувчи токли қармоқ, 1 дона “Аком” русумли аккумулятор, 1 дона резина этик, сувга ток уриш учун мўлжалланган ва қўлбола усулда ясалган таёқ ва симларини йўқ қилишни;
59 дона зоғора (сазан) ва 12 дона товон (карась), жами 17 килограмм балиқлар қонун бузилишини аниқлаган ходимларга тақдирлаш сифатида берилганлиги, 3 дона “Туркистон муйлабдори” (Шимбалиқ) “Barbus capito conocephalus” турига мансуб балиқлар Ўзбекистон Республикаси Фанлар Академияси Зоология институтининг коллекциясида сақланаётганлигини қайд қилишни;
Ашёвий далил 1 дона дискни жиноят иши билан бирга сақлашни;
Э.А.ва С.Т.ларнинг ҳисобидан етказилган зарар учун 16.948.228 сўмни солидар тартибда ундиришни лозим топди.
Ўзбекистон Республикаси Жиноят-процессуал кодексининг 454-457, 463, 465-468, 471, 473-моддаларини қўллаб, суд 
Ҳ У К М Қ И Л Д И:
Э.А. Ўзбекистон Республикаси Жиноят Кодекси 202-моддаси 3-қисмининг “г” бандида назарда тутилган жиноятни содир этганликда айбли деб топилсин.
Э.А.га Ўзбекистон Республикаси Жиноят Кодекси 202-моддаси 3-қисмининг “г” банди билан 3 йил муддатга озодликни чеклаш жазоси тайинлансин ва унинг сутканинг кеч соат 23:00 дан эрталаб соат 06:00 га қадар яшаш жойидан чиқиши чеклансин.
Унинг зиммасига оммавий ва бошқа тадбирларда иштирок этмаслик;
-назорат қилувчи органнинг розилигисиз яшаш ёки иш жойини ўзгартирмаслик каби қўшимча тақиқлар (чеклашлар) юклансин.
Жазони ижро этиш Касби тумани ИИБ зиммасига юклатилсин ва жазо муддати ҳисобга қўйилган кундан бошлаб ҳисоблансин.
Эҳтиёт чораси бекор қилинсин.
С.Т. Ўзбекистон Республикаси Жиноят Кодекси 202-моддаси 3-қисмининг “г” бандида назарда тутилган жиноятни содир этганликда айбли деб топилсин.
С.Т.га Ўзбекистон Республикаси Жиноят Кодекси 202-моддаси 3-қисмининг “г” банди билан 3 йил муддатга озодликни чеклаш жазоси тайинлансин ва унинг сутканинг кеч соат 23:00 дан эрталаб соат 06:00 га қадар яшаш жойидан чиқиши чеклансин.
Унинг зиммасига оммавий ва бошқа тадбирларда иштирок этмаслик;
-назорат қилувчи органнинг розилигисиз яшаш ёки иш жойини ўзгартирмаслик каби қўшимча тақиқлар (чеклашлар) юклансин.
Жазони ижро этиш Касби тумани ИИБ зиммасига юклатилсин ва жазо муддати ҳисобга қўйилган кундан бошлаб ҳисоблансин.
Эҳтиёт чораси бекор қилинсин.
Ашёвий далил 1 дона электр токини кучайтирувчи токли қармоқ, 1 дона “Аком” русумли аккумулятор, 1 дона резина этик, сувга ток уриш учун мўлжалланган ва қўлбола усулда ясалган таёқ ва симлари йўқ қилинсин.
59 дона зоғора (сазан) ва 12 дона товон (карась), жами 17 килограмм балиқлар қонун бузилишини аниқлаган ходимларга тақдирлаш сифатида берилганлиги, 3 дона “Туркистон муйлабдори” (Шимбалиқ) “Barbus capito conocephalus” турига мансуб балиқлар Ўзбекистон Республикаси Фанлар Академияси Зоология институтининг коллекциясида сақланаётганлиги қайд қилинсин.
Ашёвий далил 1 дона диск жиноят иши билан бирга сақлансин.
Судланувчилар Э.А.ва С.Т.ларнинг ҳисобидан етказилган зарар учун 16.948.228 сўмни солидар тартибда ундирилсин.
Ҳукмдан норози тарафлар ҳукм эълон қилинган кундан бошлаб, судланувчилар ва фуқаровий даъвогар ҳукм нусхасини олган кундан бошлаб, ўн сутка муддат ичида жиноят ишлари бўйича Қашқадарё вилоят судининг апелляция инстанциясига, ҳукм қонуний кучга киргандан сўнг эса жиноят ишлари бўйича Қашқадарё вилоят суди кассация инстанциясига шикоят бериш ёки протест билдиришга ҳақлидирлар.


Раислик қилувчи	                                                      Л.Расулова





























